
РД-дин АХЦЕГЬ РАЙОНДИН  ОБЩЕСТВЕННО-ПОЛИТИЧЕСКИЙ ГАЗЕТ

ЦIИЙИ
ДУЬНЬЯ

Мубаракрай!

Ахтынская районная общественно-политическая газета       “НОВЫЙ МИР”

РикIелай тефидай югъКьил агъузна икрамзава!

АЛУКЬЗАВАЙ ЧIЕХИ ГЪАЛИБВИЛИН СУВАР МУБАРАКРАЙ!

ПОСТАНОВЛЕНИЕ

Дяведикай итижлу делилар

РД-дин Кьил Сейргей Мели-
кован къарардалди вичи икьван 
чIавалди С. - Стальский райондин 
кьилин везифаяр тамамариз хьай-
ий АбдулмутIалибов Нариман 
Шамсудинович Дагъустандин 
Гьукуматдин Председателдин 
заместителвиле тайинарнава. 
Гьукуматдин дережадин и чIехи 
къуллугъ чна адаз рикIин сидкьи-
дай мубаракзава.  

Гьуьрметлу районэгьли-
яр! Гъалибвилин ЧIехи 
суварин, адан 77 йисан 

юбилейдин Югъ квез рикIин 
сидкьидай мубаракзава! 9-май, 
гьакъикъатдани, чи уьлкведин 
гьар са агьали патал виридалайни 
багьа сувар я. «Ватан кIан хьун ва 
хуьн – им инсандин имандин пая-
рикай сад я»,- лагьанва гьадисда. 
9-май – им фашистрихъ галаз дя-
веда чи Ватандин азадвал ва аслу 
туширвал патал къизгъин женгера 
телеф хьайи ва дяведилай кьулухъ 
уьлкве кIвачел ахкьалдар хъувур 
игитар рикIел хкизвай ва абурун 
чешнейралди жегьил несил тер-
бияламишзавай кьетIен сувар я. 
Къе чна чи кьегьал  гъалибчий-
риз, дяведин иштиракчияр амач 
(чпиз рагьмет хьуй) далу патан ва 
зегьметдин ветеранриз кьил агъ-

узна икрамзава. Къуй квез чандин 
сагъвал, рикIин динжвал хьурай! 
Куь зегьметар гьич садрани квахь 
тавурай! Алай вахтунда дяведин 
кьетIен серенжемда иштиракза-
вай чи рухваяр гъалибвал гваз 
сагъ-саламатдиз хтурай! 

«Ахцегь район» МР-дин кьил                                                 
О.М.АБДУЛКЕРИМОВ 

РЕСПУБЛИКА ДАГЕСТАН
АДМИНИСТРАЦИЯ МУНИЦИПАЛЬНОГО РАЙОНА

«АХТЫНСКИЙ РАЙОН»

                        
                           25.04.2022 г.          № 104

ОБ ОРГАНИЗАЦИОННЫХ МЕРОПРИЯТИЯХ ПО ПОДГО-
ТОВКЕ И ПРАЗДНОВАНИЮ В РАЙОНЕ 77-ОЙ ГОДОВЩИНЫ 

ПОБЕДЫ В ВЕЛИКОЙ ОТЕЧЕСТВЕННОЙ ВОЙНЕ 1941-1945 гг.

В целях подготовки к празднованию 77-ой годовщины Победы в 
Великой Отечественной войне 1941-1945 гг.

1. Утвердить состав организационного комитета по подготовке и 
проведению в районе праздника - День Победы.

2. Утвердить план мероприятий по подготовке и проведению в 
районе праздника - День Победы.

3. Поручить главам сельских поселений привести в надлежащий 
вид памятники Героев Советского Союза В.Эмирова, Г.Алиева, обе-
лиски и прилегающие к ним территории.

4. Главам сельских поселений, руководителям учреждений, органи-
заций района разработать планы мероприятий по празднованию 77-ой 
годовщины Победы в Великой Отечественной войне 1941-1945 гг.

5. Опубликовать настоящее постановление в газете «Новый мир» 
и разместить на сайте МР «Ахтынский район».

6.	 Контроль за исполнением настоящего постановления возложить 
на заместителя главы МР «Ахтынский район» В.А.Агасиева. 

Глава МР «Ахтынский район»                                            О.М.АБДУЛКЕРИМОВ

С приложениями к данному постановлению вы можете озна-
комиться на официальном сайте райадминистрации.

Гъалибвилин Югъ чи вирида-
лайни метлеблу суварикай 
сад я. 9-майдин сувар не-

инки рикIел хуьн, адан серенжемра 
иштиракун ва гьакIни адан манадин 
гъавурда акьун важиблу я. Гъалибви-
лин Югъ гьикI ва мус арадал атана, ам 
гьа и юкъуз вучиз къейдзава ва чи уь-
лкведа, гьакIни къецепатани и сувар 
къейд авунин гьихьтин адетар ава?

9-май Россияда ва са жерге уь-

лквейра гьар йисуз Гъалибвилин Югъ 
яз къейдзава. Им 1941-1945-йисарин 
Ватандин ЧIехи дяведин вахтунда 
нациствилин Германиядин винел 
советрин халкьдин, Яру Армиядин 
Гъалибвилиз талукьарнавай сувар я. 
Ам 1945-йисан 8-майдиз СССР-дин 
Верховный Советдин Президиумдин 
Указдин бинедаллаз арадал атана. 
И сувар кIвалах тийизвай йикъарин 
жергедик акатзава. Ам тайинаруниз 
Ватандин ЧIехи дяведин, кьилди 
къачуртIа, Берлиндин операцияди 
таъсирна. Берлиндал гьужумай 
къати женг 1945-йисан апрелдиз 
башламишна. И вахтунда советрин 
кьушунар фашистрин макандин 
лап мукьув агакьна. И гьужумда 3 
фронтди иштиракна – саки 2,5 мил-
лион касди. 

Операциядин эхирдин пай – 
Берлиндал гьужум 16-апрелдилай 
2-майдал кьван давам хьана. Ан-
жах Германияди рахун алачиз рей 

гуниз талукь тир актунилай къулар 
чIугурдалай кьулухъ женгер акъваз 
хьана. И вакъиа Карлсхорстда (Бер-
линдин къерех) – 9-майдин йифиз 
гитлерчийрин командованиедин 
ва союзный уьлквейрин векилрин 
иштираквал аваз кьиле фена. СССР-
дин патай документдал къул мар-
шал Г.Жукова чIугуна. СССР-дин 
Верховный Советдин Президиумди 
1945-йисан 8-майдиз махсус Указ 

акъудна. Адан бинедаллаз 9-май офи-
циальныйдаказ Гъалибвилин Йикъан 
сувар яз тайинарна. 

КIуьд лагьай майдин пакамахъ 
Верховный Главнокомандующий 
И.В.Сталинан тIварунихъай 369-нум-
радин буйругъ акъудна. Ам халкьдиз 
машгьур диктор Юрий Левитана 
раижна. Малумат Яру Армиядин ва 
Гьуьлерин Дяведин Флотдин кьу-
шунриз талукьарнавай. Указдин тек-
стина актдал къул чIугунвайвилин, 
дяве бегьемарнавайвилин, Германия 
кукIварнавайвилин, гьакIни Гъалиб-
вилин Йикъан сифте сувар къейд 
авунин гьакъиндай хабар гузвай. 

Сифте сувар гьа 1945-йисан 
9-майдиз кьиле фена. Ам гьайбатлу 
салютдал бегьем хьана. И серенжем 
советрин халкьдин рикIел яргъал 
вахтуналди аламукьна. Амма Яру 
майдандал сифте Парад са тIимил 
геж – 24-июндиз тухвана. Ада кьу-
шунрин ва фронтрин саднавай полка-

ри иштиракна. Сифте жергеяр абурун 
командующийри кьунвай. Параддин 
кьиле маршал К.К.Рокоссовский акъ-
вазнавай, ам кьабулзавайди лагьайтIа, 
маршал Г.К.Жуков тир. Немсерин 
агъузнавай 200 пайдах гъун Парад-
дин рикIел аламукьдай кьетIен легь-
зейрикай сад хьана. Абур далдамрин 
ванцик Кремлдин цлав гадарна, геле-
жегда лагьайтIа полигондал кана…

Алай вахтунда Ахцегь райондин 

агьалийри муниципалитетдин кьил 
О.Абдулкеримован регьбервилик 
кваз ЧIехи Гъалибвилин суварин 
серенжемриз активвилелди гьазурви-
лер аквазва. И мураддалди тешкиллу-
вилин комитет яратмишнава, талукь 
тир къарар кьабулнава, тайин тир 
серенжемрин план тестикьарнава. 
Адан бинедаллаз агъадихъ галай асул 
серенжемар тешкилда: халкьарин 
арадин акцийра иштиракун («Сад 
памяти», «Сирень победы», «Геор-
гиевская лента», «Знамя победы», 
Всероссийская акция «Бессмертный 
полк»), райондин умуми субботни-
кар, «РикIел хуьнин вахта» кьиле 
тухун, обелискдин патав цуьквер эци-
гун, Гъалибвилин парад, Ватандин 
ЧIехи дяведин далу патан ветеранрал 
ва ветеранрин юлдашрал-хендидей-
рал кьил чIугун, суварин концерт 
кьиле тухун ва икI мад. Квез алукь-
завай ЧIехи Гъалибвилин сувар му-
баракрай, гьуьрметлу районэгьлияр!  

Ватандин ЧIехи дяведин 
йисара чи республика-
дай Советрин Армиядин 

жергейриз 126 142 касдиз эвер га-
най, абурукай 1500 кас фронтдиз 

гуьгьуьллувилелди фена. Жен-
гера 75 агъзур кас аскерар телеф 
хьана, дяведин иштиракчияр 
тир 19 000 кас дагъустанвийриз 
орденар гана, 63 кас Советрин 

Союздин Игитвилин тIварцIиз 
лайихлу хьана.

Чи райондай фронтдиз 35 000 
гзаф инсанар фена. Анжах са Ах-
цегьрин РВК-дай армиядин жер-

гейриз 2360 касдиз эверна. 
Абурукай 1780 касди Ватан 
патал чанар гана. 2100 кас 

женгинин медалриз ва орденриз 
лайихлу хьана. Женгерай хайи 
ерийриз анжах 580 аскер хтана.

1965-йисан мартдиз женгера 
телеф хьайи 382 ахцегьви аскер 

эбеди рикIел хуьнин лишан яз 
райцентрда Баркаллувилин обе-
лиск эцигна. Къейдин, ам ЧIехи 
Гъалибвилин 20 йисан юбилей-
дин гьуьрметдай Дагъустанда 
эцигай Баркаллувилин сифте 
обелиск я.

Сад лагьай классдилай

АТК-дин заседание

МефтI нинди я?

Росгвардейцияр къаршиламишна

Чи адетрикай

М.НАРИМАНОВ

Алай йисан 26-апрел-
д и з  « А х ц е г ь  р а й -
о н »  М Р - д и н  к ь и л 

О.М.Абдулкеримован регьберви-
лик кваз райондин терроризмдиз 
акси комиссиядин нубатдин засе-
дание кьиле фена. Адан кIвалахда 
Дагъустан Республикадин Халкь-
дин Собранидин депутат Мегьа-
мед Алиханова, Ахцегь, Рутул ва 
Докъузпара районрин военный 

комиссар Рафик Мегьамедова, 
комиссиядин членри ва теклиф-
навай юлдашри иштиракна. Се-
ренжемдин вахтунда Россиядин 
Федерацияда 2019-2023-йисара 
терроризмдин идеологиядиз акси-
вал авунин Комплексный пландин 
серенжемар кьилиз акъудуниз, 
Гатфарин ва Зегьметдин сувариз, 
Ватандин ЧIехи дяведа Гъалибви-
лин 77 йис тамам хьуниз гьазур 
хьунин ва абур кьиле тухунин 
девирда райондин территорияда 
хатасузвал ва къайдалувал таъми-
наруниз талукь месэлаяр гьялна. 
Гьа са вахтунда агьалийрихъ галаз 
профилактикадин кIвалах кьиле 
тухунин месэлаярни дикъетдин 

юкьва авай.
Винидихъ къейднавай месэ-

лайрай райондин образованидин 
Управленидин начальник Алмас 
Гьажиев, культурадин, спортдин, 
жегьилрин политикадин ва ту-
ризмдин Управленидин началь-
ник Къизтер Гъаниева, Россиядин 
«Ахтынский» МО МВД-дин на-
чальникдин везифаяр вахтуналди 
тамамарзавай Вадим Алиев, Рос-
сиядин «Ахтынский» МО МВД-

дин яш тамам тахьанвайбурун 
крарин рекьяй старший инспек-
тор Рафик Кичибегов малуматар 
гваз экъечIна. Гьялнавай вири 
месэлайрай талукь тир къарарар 
кьабулна. Абурни, вичин нубатда, 
тамамардай ксариз рекье твада. 

Заседанидин нетижаяр кьур 
Осман Абдулкеримова терроризм-
диз акси комиссиядин кIвалахда 
активвилелди иштиракзавай ви-
рибуруз чухсагъул лагьана. Ада 
къейдна хьи, майдин суварин 
йикъара хатасузвал ва къайдалу-
вал таъминарун, терроризмдин 
ва экстремизмдин профилактика 
къенин важиблу месэлайрикай 
сад яз амукьзава.   

Россиядин мектебра та-
рихдин тарсар 1-клас-
сдилай башламишна 

гуда. Идакай Вирироссиядин 
мектебра кIелзавай аялрин  
тарихдин сад лагьай “Къу-
ват   керчеквиле!”   форумдин 
сергьятра аваз  “Адетдин мил-
летчивал” выставка ачухзавай 
мярекатдал   Россиядин про-
свещенидин министр Сергей 
Кравцова малумарна.

“Чна тарих рикIел хуьн, чир 
хьун патал вири жуьредин серен-
жемар кьабулда. За кьабулнавай 
къарардин бинедаллаз, тарихдиз 
талукь тарсар мектебра сад лагьай 
классдилай башламишна гуда”,   
лагьана  министрди.

Гуьгъуьнлай Минпросвеще-
нидин кьили гъавурда турвал, 
ихтилат физвайди тарихдин 
просвещенидин тарсарикай я. 
Адан гафаралди, гьеле сифте-
гьан мектебдилай башламишна 
“Элкъуьрна кьунвай дуьнья” 
тарсунин сергьятра аваз жуван 
крайдин, гъвечIи ватандин тарих 
веревирд ийиз, музейриз ва вы-
ставкайриз физ жеда.

Кравцован теклифдиз баянар 
гудайла Президентдин пресс-
секретарь Дмитрий Пескова малу-

марайвал, Минпросвещенидихъ 
ихьтин цIийивал кардик кутадай 
вири ихтиярар ава. “Ирид йисан 
яшда авай аялри, чIехи инсанри 
хьиз, вири крариз итиж ийиз-
ва”,   къейдна Д.Пескова. Адан 
гафаралди, месэладиз талукь яз 
эхиримжи къарар и рекьяй пеше-
карри кьабулун лазим я.

Алай вахтунда уьлкведин мек-
тебра аялри и тарс 5-классдилай 
чириз башламишзава.  Россиядин 
властри  къецепатан бязи уьлквей-
ра тарих цIийи кьилелай кхьидай 
чалишмишвилер ийизвайдакай 
са шумудра лагьанай. Президент 
В.Путина къейд авурвал, Москва 
Ватандин ЧIехи дяведикай гьахъ-
лу, керчек делилар хуьниз ва абур 
къалп “гьакъикъатдалди” эвезу-
нин вилик  пад кьуниз  мажбур я.

Папакай хъел кваз, дивандал 
газет кIелзавай Мусадин патав 
аял атана.

- Дах, зи ухшарар вибур яни, 
бахдинбур? – хабар кьуна ада 
бубадивай.

-Ухшарар зибур я, хва,  - га-
зетдилай вил алуд тавуна, жаваб 
гана Мусади.

- Дах, викIегьвиляй зун низ 
ухшар я?

- ВикIегьвиляйни вун заз ух-

шар я, – жаваб гана Мусади.
- Дах, зи кьатIунар гьихьтин-

бур я? Зи мефтI квекай нинди я? 
– мад суал гана гадади.

- МефтI ви дидединди я.
- ГьикI? Ваз гьикI чир хьа-

на? – аялдилай вилик папа хабар 
кьуна.

- Вучиз лагьайтIа, зи мефтI 
чкадал алама, – хъел кваз папаз 
килигна, жаваб гана Мусади…

ЧИ МУХБИР

Малум тирвал, исят-
да Дагъустандай тир 
вишералди росгвар-

дейцийри Украинада тухузвай 
женгинин махсус операцияда 
жуьрэтлувилелди иштиракза-
ва. 28-апрелдиз Махачкъалада 
ва Каспийскда чпи винидихъ 
къейднавай серенжемда ишти-
ракай Росгвардиядин РД-да авай 
Управленидин махсус подразделе-
нийрин къуллугъчияр шад гьалара 
къаршиламишна. Идакай Росгвар-
диядин РД-да авай Управленидин 
пресс-къуллугъди хабар гана. 

ОМОН-дин ва СОБР-дин аске-
рар Росгвардиядин территориаль-
ный Управленидин начальник, 
полковник Александр Орехова, 
абурун мукьва-кьилийри, «Гъа-
либвилин волонтерар» гьерекат-
дин векилри, гьуьлерин кадет-
вилин корпусдин ва етим аялар 
патал тир школа-интернатдин 
тербиячийри къаршиламишна. 
Полковник А.Орехова спецназдин 

аскерар тебрикуналди, абуруз 
чпин вилик эцигай месэлаяр 
агалкьунралди тамамарунай чух-
сагъул малумарна. – За куьн хьтин 
Ватандин лайихлу рухвайри чи 
республикадин векилвал авуна 
дамахзава. Зун а кардихъ кIевелай 
инанмиш я хьи, куьне гележегда-

ни чи Ватандин итижар жуьрэт-
лувилелди хуьда, – лагьана ада. 
Полковник Александр Орехова 
къейд авурвал, женгинин гьерека-
тра тафаватлу хьайи къуллугъчияр 
гьукуматдин шабагьар гун патал 
къалурда. 

1. Ким – хабаррин ва халкьдин 
педагогикадин макан… Хуьруьн 
важиблу месэлаяр кимел гьял-
дай. Месела, жемятди мал-къара 
чуьлдиз мус акъуддатIа, гатфариз 
рехъ-хвал мус ва гьихьтин такьа-
тралди туькIуьр хъийидатIа ва 
икI мад. Анал итимри (дишегь-
лияр кимерал жедай адет тушир) 
гьарда вичихъ авай ва вичиз ван 
хьайи уькIуь-цурудакай ихтилатар 
ийидай, сада-садаз меслятар къа-
лурдай. Виликрай гьар са хуьруьн 
мягьледизни вичин ким авай.

2. ЧIехиди атайла, жегьилар 
къарагъдай, атайдаз чка гудай.

3. Яшлу итимри ихтилатар 
ийидайла, жегьилри яб акалдай. 
Эгер герек хьайи са кар хьайитIа, 
чIехибурун буйругъдалди ам та-
диз тамамардай.

4. Кимел, адет тирвал, агъ-
сакъалар пакамахъ ва нянихъ 
кIватI жедай. Хуьр мягьлейриз 
пай жезвай ва гьар мягьледиз 
сифтедай вичин ким авай. Шад-
вилер, демер-кьуьлер мягьлейрин 
(тухумдин) кимел жедай. 

5. Мел. Муьгъ, рехъ хъий-
идайла ва я са касдин кIвалер 
эцигдайла, гьа ихьтин маса крар 
ийидайла, жемят кIватI жедай. 
Ахпа вирида саналди кIвалахдай. 
Манияр ядай, шадвилер жедай. 
Эцигнавай кIвалерин иесиди 
куьмекдиз атай жемятдиз тIуьн 
гудай. Им халкьдин лап хъсан 
адетрикай сад я.

Аял хьайила
1. Аял хьайила, дишегьлидиз 

мукьва миресри чул ва я хам 
иситIа авуна гъидай.

2. Руш хьайила, гзаф вахтара 
лугьудай: «ШтIума кьурай вич, 
ирид стхадин вах хьурай». Мукь-
ва-кьилийри кIвализ атана барка 
ийидай, амай хуьруьнвийри – 
гьалтай чкадал.

Ризкьидихъ галаз алакъалу 
адетар

Дегьзаманайрилай инихъ фу, 
яд, пак шейэр яз гьисабзавай. 
адет тирвал, фу, чапла гъиле кьу-
на, эрчIи гъилелди атIуз, тIуьна 
кIанзавай. Фу, кIас яна, тIуьн 
айиб, гунагь кар тир.

Фу гваз кьиникь хъсан яз гьи-
сабдай. Ихьтин инсан иман гваз 
рекьида лугьудай. Йифиз кIваляй 
аял гваз экъечIдайла аялдив фан 
кIус вугудай.

Чуьруькдин кIвалах хьайила, 
вич гьахъ тирди къалурун патал 
инсанди фал кьин кьадай.

Савда ийидайла
Адет тирвал, савда ийидайла 

ва иллаки савда гзаф къимет авай 
малдал ийизватIа, кьве патай-
ни векилар жедай. Икьрардал 
атайдалай гуьгъуьниз сада-садаз 
икI лугьудай: «Ваз гьалалвилел 
хьурай, берекат галайди хьуй»; 
«Хийирдин рекье ишлемишдай 
пул хьурай, гьакъисагъвилелди 
гузва за ваз».

Савда авуна къачур ва я гайи 
затI (мал) кьулухъ элкъуьр хъу-
вун (гайи иесиди ва я къачурда) 
еке айиб кар тир. Савда авурла, я 
мугьур, я кхьей чар герек тушир: 
чар ва печать инсандин намус тир.

ЧIехидаз гьуьрмет 
авун ва маса адетар
1. Жувалай чIехидаз далу яна 

ацукьун (акъвазун) айиб тир. 
ЧIехидаз яб гун, са кар ийидайла 
(ийидалди), гъвечIибур ва же-
гьилар адал алукьун адет тир. 
ЧIехидал алукьун муькъвелай 
элячIайдай я, лугьудай агъсакъ-
алри. Кьуьзуь касдиз сифте салам 
гудай, ахпа адавай жузун-качузун 
ийидай, иллаки ам такуна гзаф 
йикъар алатнаватIа.

2. Таяр-туьшер са кар арадал 
алачиз къалриз акъатайла патав 
гвай ксари абур къахкъуддай. 
Агьил инсан инал алаз хьайитIа, 
ада и кIвалах пислемишдай, ля-
нетламишдай; ахьтин къалчий-
риз «явакьанар», «пазаванар» 
ва ихьтин маса гафар лугьудай. 
ЧIехибурун ихьтин алакъади 
тахсикардиз вичин тахсир вири-
далайни хъсандиз тестикьарзавай 
ва адавай вичин тереф хуьз хьун 
мумкин тушир.

3. Тухумдин ва хзандин намус 
хуьн, жуван тухумдикай тир ва 
я маса дишегьлидал писликвал 
гъайи ва гъиз алахъай итимдиз 
кар кьун кьегьалвал яз гьисабдай.

Дагъви намус хуьзвайди 
кикIидайла, абурун арада маса 
кас гьатдачир.

4. Дидеди хайила ва гьакI бед-
бахт хьана нукьсан квай инсандал 
хъуьруьн еке айиб тир. Ва гьакIни 
акьулдикай бегьриз (кими) кесиб, 
хъсан партал алачир инсандал 
хъуьруьн, адавай гьар жуьре къе-
рех хьун, такабурлувал къалурун 
айиб (гунагь) кар яз гьисабдай. 
Ам Аллагьди гайи пай я, адаз вич 
гьахьтинди хьана кIанзавайни, 
лугьудай яшлу инсанри. Касди ви-
чихъ авайди алукIнава, лугьудай.

5. Дуствал мягькемарунин му-
раддалди дустариз, хванахвайриз, 
чпин аялар сад-садал эвленмиш-
дай къаст жедай. Гьуьжет алай 
адет тиртIани, абуруз чпин ду-
ствал веледрин арадани амукьна 
кIандай.

6. Руш начагъ хьайила, пIирез 
тIвар ядай адетни авай. Ида гуя 
начагъвал квадарда лугьуз. Пирез 
тIвар янавай руш агакьайла, диде-
бубади руш, къавумривай пул-затI 
къачун тавуна, гьакI рекье твадай, 
яни алав вичихъ авай са мес, баж-
гъан ва маса шейэр вугудай. Гада 
начагъ хьайила, гзаф вахтара, адал 
сифте эцигнавай тIвар алуддай, ам 
дегишардай.

7. ТIегъуьндин ва ихьтин маса 
бедбахтвилик кьейи хзандин мал-
девлет, никIер-мулкар хайратдиз 
фидай, яни халкьди, жемятди 
ишлемишзавай чилихъ галкIур 
хъийидай, садакьа хьиз жемятдиз 
пайдай. Мусурман дин кьабулай-
далай гуьгъуьниз ихьтин ник-
мулк вакьфадихъ акъудиз хьана.

Сувариз
Къурбанд сувариз гьарда ви-

чихъ авай мал-лапаг тукIвадай, 
суварин юкъуз кIвале хъсан дад-
лу хуьрек ийидай. Адет тирвал, 
къурбанд сувар алукьзавай йифиз 
вирибуру беденар чуьхвена кIан 
жедай, беден чуьхуьн тавурдал 
вакIан чIар акьалтда лугьудай. 
Гьар къурбанд сувариз кIваляй са 
касдилай гьекьякьа ийидай; яни 
лапаг тукIуна, садакьа хьиз, хуь-
руьз пайдай ва я пIирел акъуддай. 
Сада-садаз кIвализ физ ва я куьче-
да гьалтайла сувар барка ийидай. 
Къурбанд сувар дегьзаманадин 
ибадатриз икрамзавай вахтарилай 
амай суваррикай сад я.

Течир завалрин, зараррин 
вилик инсан ажуз тир, бедбахтви-
лерикай чеб къутармишун патал 
абур ибадатрин рекье чанарни гуз 
гьазур тир.

И кар са ихьтин лишандини 
тестикьарзава. Къурбанд сувариз 
тукIур гьайвандин кIарабар ми-
хьи чилик кутун лазим я. Яни са 
къакъатай чкадал, кицIиз, кациз 
таквадайвал, накьвадик кутадай. 
Ихьтин гьайванрин иви кациз, 
кицIиз гудачир, чиркин чкадиз 
гадардачир. Ам кIвалин цлаз 
хъичирдай.

Яран сувариз нянихъ аялар 
ва жегьилар хуьре къекъведай, 
гъвечIи са кьадардин аялар ва-
рарихъ фидай, жегьил гадаяр 
къаварал акьахдай ва къава авай 
тIеквенрай, дакIаррай, епер акал-
на, турбаяр вегьедай, кIвалин 
иесидиз сувар барка ийидай: 
«Яран сувар мубаракрай!» лу-
гьудай. КIвалин иесиди вичихъ 
авай кIерец, шуьмягъ, кака ва 
маса затI чантадиз вегьедай ва я 
гъиле вугудай. Рушари мукьва-
миресриз, къуншийриз къапара 
аваз хуьрекар тухудай. Мукьва 
инсанар сад-садан кIвализ фидай, 
сувар мубаракдай.    

ЖУРНАЛИСТДИН КЪЕЙДЕР

ЦIИЙИ ДУЬНЬЯ

Игитвилелди телеф хьана
ГЬИЧ СА КАСНИ, ГЬИЧ СА ЗАТIНИ РИКIЕЛАЙ ФЕНВАЧ

Объявление
о проведении публичных слушаний

Приглашаем на работу

Кьурай машмашар (урюк)

М.НАРИМАНОВ

Чи Ватандал хаинвилелди 
вегьей акунани дакIан душман 
кукIварун патал фронтдиз ре-
кье гьатайбурун жергеда лейте-
нант Ших Мамедьяровни авай. 
305-дагъдин стрелковый полкунин 
ротадин командир тир ам 1917-йи-
суз Ахцегь райондин Чеперин 
хуьре дидедиз хьана. 1935-йисалай 
Яру армиядин жергейра аваз хьайи 
Ш.Мамедьяров къуллугъдилай 
кьулухъ кIелун патал пияда кьу-
шунрин училищедиз рекье туна. 
Ада инаг 1939-йисуз куьтягьна. 

Ших Мамедьярова 44-дивизи-
ядин жергейра аваз 1939-1940-йи-
сарин советринни финрин дя-
веда иштиракна. 1940-йисуз ам 
305-стрелковый полкунин ротадин 
командирвиле тайинарна. Ватан-
дин ЧIехи дяведа ада гьа сифте 
йикъарилай иштиракна. Женгинин 
гьерекатар кьиле физвай вахтунда 
адакай 44-дагъдин стрелковый 
дивизиядин штабдин 2-отделе-
нидин начальникдин куьмекчи 
хьана. Умань шегьердин мукьув 
душмандин гьалкъада (окруже-
нида) гьатуникди дивизия телеф 
хьайидалай кьулухъ адавай са 
шумуд аскердихъ галаз гьалкъадай 
экъечIиз алакьна. Идалай кьулухъ 
Ш.Мамедьярова душмандиз акси 
женгера иштиракун давамарна. 
1941-йисан декабрдиз адал кьезил 
хер хьана. 

1943-йисуз Ш.Мамедьяровакай 
30-стрелковый корпусдин Яру 
пайдах авай 231-Бахмачский гвар-
дейский стрелковый дивизиядин 
1-стрелковый батальондин ко-

мандирдин заместитель, гварди-
ядин капитан хьана. Гьа и йисан 
сентябрдин эхирра йифиз Днепр 
вацIалай элячIдайла ва душмандин 
гьужумриз рум гудайла ада игитви-
лин чешнеяр къалурна. И женгера 
иштиракунай ам Женгинин Яру 
Пайдахдин ордендиз лайихлу хьа-
на. 1945-йисуз Ших Мамедьяров 
Яру Пайдах авай Верхнеднепров-
ский 362-стрелковый дивизиядин 
1206-полкунин кьилдин батальон-
дин командирвиле тайинарна. 

Гьайиф хьи, викIегь аскердиз 
ЧIехи Гъалибвилин югъ акун кьис-
мет хьанач. Ватандин ЧIехи дяве 
куьтягь жедалди са шумуд варз 
амаз ам 1945-йисан 31-январдиз 
душмандихъ галаз хьайи къати 
женгина игитвилелди телеф хьа-
на. Уьлкведин азадвал патал чан 
гайи чи районэгьли, капитан Ших 
Мамедьяров Германиядин Вибуз 
шегьердин мукьув гвай Биркхольц 
хуьре кучуднава (Дагъустандин 
рикIел хуьнин ктаб).  

В целях реализации меропри-
ятий, связанных с трудоустрой-
ством безработных и незанятых 
граждан за пределами Республики 
Дагестан, в том числе в целях ре-
ализации мероприятий по содей-
ствию безработным гражданам и 
членам их семей в переселении 
в другую местность, ГКУ РД 
ЦЗН в МО "Ахтынский район» 
информирует о возможности тру-
доустройства в АО «СУДОСТРО-
ИТЕЛЬНАЯ КОРПОРАЦИЯ «АК 
БАРС»» (республика Татарстан). 
В настоящее время предприятие 
испытывает дефицит кадров по 
инженерным специальностям и 
рабочему персоналу для выполне-
ния заказов, в том числе оборон-
ных, контрактных обязательств.

                                                                             
***

В целях реализации меропри-
ятий, связанных с трудоустрой-
ством безработных и незанятых 

граждан за пределами Республики 
Дагестан, ГКУ РД ЦЗН в МО 
«Ахтынский район» информи-
рует об имеющихся вакансиях 
с предоставлением жилья для 
граждан, желающих трудоустро-
иться на предприятиях Пензен-
ской и Сахалинской областей. 
    Имеются сведения о потребно-
сти в следующих специальностях: 
инженера, инженера по организа-
ции управления производством, 
инженера по качеству, архитек-
тора, технолога, электромонтера 
по ремонту оборудования, спе-
циалиста по орнитологическому 
обеспечению полетов, техноло-
гов, горного мастера, фармацевта, 
машиниста энергоблока 7 разряда, 
командира воздушного судна.

По всем вопросам трудоу-
стройства обращаться в Центр 
занятости населения в МО "Ах-
тынский район", ул. А.Байрамова 
4, тел.: 55-65-17

Къене цилер амаз кьурурай 
къайси машмашар еридиз  
тазабурулай хъсан я лу

гьуда. Абуру беденда кIев хьанвай 
чкаяр ачухарда ва кIеви дакIун 

хъуьтуьларда. Ширин сортарин-
бур къайи тIебятдин инсанриз 
хийирлу я, ахьтин машмашри си-
вяй ял, ни атун квадарда. Кьурур-
навай машмашрикай хъсан компот 
жеда. ЦIай, къиздирма квай касди, 
кьурай машмашар тIуьна, ахпа 
виртIедихъ галаз кудай ругур яд 
хъвана, экъуьчарайтIа, ам сагъ 
хъжеда. Яшлубуруз, рад-руфун 
зайифбуруз кьурай машмашар 
ругун тавуна тIуьн зиян я. Абур 
ичIи рикIелай, гьакIни тIуьр хуь-
рек цIурун тавунмаз, гьасятда 
ишлемишнани   виже къведач. И 
чIуру терефар квадарун патал анис 
ва песок — шекер ишлемишда.

Администрация СП «сель-
совет Ахтынский» со-
общает о проведении 

публичных слушаний по обсуж-
дению вопроса предоставления 
разрешения  на изменение вида 
разрешенного использования:

1. - по изменению вида разре-
шенного использования земельно-
го участка с кадастровым номером 
05:22:000001:7164, площадью 
1750 кв.м, расположенного по 
адресу: Республика Дагестан, 
Ахтынский район, с. Ахты,     при-
надлежащего на праве собствен-
ности Абдулкеримову Гайдару 
Мурсаловичу, категория земель 
«земли населенных пунктов», 
с разрешенного использования  

«для ведения  личного подсобного  
хозяйства», на вид разрешенного 
использования земельного участ-
ка –   «предпринимательство»,   
код 4.0.

Комиссии по результатам пу-
бличных слушаний подготовить и 
представить главе СП «сельсовет 
Ахтынский» заключение и реко-
мендации о предоставлении раз-
решения на условно разрешенный 
вид использования или об отказе 
в предоставлении разрешения 
с указанием причин принятого 
решения.

Публичные слушания состо-
ятся 06.06.2022 г.   в 14 часов 
00 мин., по адресу: Республика 
Дагестан, Ахтынский район, 

с.Ахты, в кабинете главы сель-
ского поселения «сельсовет  
Ахтынский».

С полной информацией по 
указанным вопросам можно оз-
накомиться в администрации СП 
«сельсовет Ахтынский» по тел.: 
/89894608255,   а также на офици-
альном сайте сельского поселения 
«сельсовет Ахтынский»  в сети 
Интернет: https://сс-ахтынский.
рф.

Письменные рекомендации 
и предложения по вопросам пу-
бличных слушаний принимаются 
по адресу: Республика Дагестан, 
Ахтынский район, с. Ахты, ул. 
А.Байрамова 1., кабинет заме-
стителя главы  СП «сельсовет 
Ахтынский.

   Глава СП 
«сельсовет Ахтынский» 

М.А.ЭФЕНДИЕВ                                    

Н.А.ГЬАЖИЕВ,
зегьметдин ветеран,
журналист

(Эвел 15-17-нумрайра)

Великобритания вичиз хас 
адетар авай уьлкве яз 
гьисабзава. Кьилин адет-

ни ина гьа асирра хьиз, русофобия 
я. Къе ваъ, гьа вири тарихда. Чпин 
и гьисс вири Европадал илитIна 
абур адаз муьтIуьгъарнава. Гьа 
вири тарихда и миллет уьлквеяр 
сад садал гьалдариз абурун арада 
къиж, кьих тваз, гьа идакай чпин 
итижриз хийир къачуз алахънава. 
Имни абурун нубатдин традиция 
я. Иллаки абуруз Россияни Гер-
мания мукьва, сад садахъ галаз 
меслятда хьун дакIан я, гьамиша 
абурун арада къал тваз чалиш-
мишвалзава. Европадилай баш-
ламишай Дуьньядин кьве дявени 
(локальный гъвечIибурукай рахаз-
вач) гьа ихьтин фитнейрилайни 
футфайрилай эгечIна.

Европа къе вичин терсеба 
хьанвай политикадиз, идеологи-
ядиз вафалу я. Ана Россияди вуч 
авуртIани, я са затIни тавуртIани 
ам тахсирлу ва гьахъсуз яз гьи-
сабзава. РикIел хкин – фикир це! 

Ватан  маса  гана  катна-
вай хаинар – Скрипаляр Бри-
таниядин махсус къуллугъри 
зегьерламишнатIани, и кар Росси-
ядал илитIнава. Гилани абур гьина 
аватIа, чан аламатIани чизвач, са 
гьина ятIани чуьнуьхнава. Брита-
нияда машгьур брексит (Англия 
Евросоюздай катун) хьана – Рос-
сия тахсирлу я, гьадан тIуб ава! 
США-да 45-президент Д.Трамп 
гуя Россиядин куьмекдал и къул-
лугъдал хьанва. Грузияда эквер 
туьхвена холодильникра авай 
суьрсет чIур хьана – Россиядин 
къелет яз малумарнава. Сирияда 
Гражданвилин дяве башламишай-
ди Россия я. Марфар пара къвана 
Дунай вацI алахьна зиянар хьанва 
– Путинан тIуб ава. Голландияда 
тюльпанрин (цуьквер) бегьер 
тIимил хьана – Кремлдин къелет 
я. Россиядин хакерри дуьнья би-
зарнава – аявалзавач. Гьа икI мад.

Умуми паранойя сергьятрай 
акъатнава. Виликан культура, 
адетар, идеологиядин кIвенкIвечи 
принципар (къанунар) терг хьан-
ва; мораль, марифат чкIана эдеб-
сузвал, гьашервал (гомофилар, 
геяр, гендерар…) кьилин лишан 
хьанва. Са уьлкведихъни я суве-
ренитет (аслу туширвал), я адек-
ватный (акьуллу) лидер, регьбер 

амач. Ина политикадин рекьяй 
савадлу, зурба деятелар, акьуллу 
лидерар – регьберар хьайи чка я. 
Шарль де Голль, Жискар де Эстен, 
Франсуа Миттеран, Берлускони, 
Гельмут Колль, Герхард Шредер 
ва масабур. Гиланбур карли-
крин дережадин, политикадин 
ва идеологиядин рекьяй савад-
суз, география течидай, руьгь-
дин лукIвиле гьатнавай руково-
дителар Ф.Олланд, Э.Макрон, 
Т.Мей, Б.Джонсон, А.Меркель, 
О.Штольц, Качинский, Дуда я. 
Гьеле гномриз ухшамиш минис-
тррикай ва амай чиновникрикай 
рахазвач. Абурун амалар, рахунар, 
логикадин даязвал акурла жуваз 
регъуь жезва.

Ибурун виридан кьилел Евро-
па Африкадай, Азиядай, ближний 
Востокдай катна атанвай эми-
грантрив ацIанва. Абур чкадин 
законриз, къайдайриз, адетриз 
муьтIуьгъ жезвач, я гьуьрмет-
завач. Абуру анжах чпин аде-
тар, къанунар винеда кьазва ва 
гьабурал амалзава. Гзафбуруз 
кIвалахни ийиз кIандач, тух Евро-
пади абур еке пособийрал (пулдин 
куьмек) хуьзва. Са тIимил йисари-
лай Европа исламский алемдин 
континент хъхьун мумкин я. По-
литикадин, экономикадин, идео-
логиядин жигьетдай США-дин 
вассалдин (лукIвал) ролда ава.

Жегьеннемдин забани

США вич дуьньядин жан-
дармдиз элкъвенва, ам дуьньядал 
агъавализ алахънава, виринра 
чпин жуьредин демократия цаз-
ва. Чпин уьмуьрдин къайдаяр, 
къанунар илитIзава, муьтIуьгъ 
тахьай чкайра ивидин гелер, 
накъварин селлер жезва. Эхирим-
жи къад йисан вахтунда абурун 
«гьунар яз» – Югославия, Ирак, 
Ливия, Афгъанистан ва хейлин 
маса чкаяр  кукIварна тергнава. 
Америкадин дяведин яракьрин 
базаяр дуьньядин вири пипIера 
– Америкада, Европада, Азияда, 
океанра, еке гьуьлера, островра, 
Япониядин, Кореядин, Индоне-
зиядин къваларив кардик ква. 
Европада абурун кьушунар авачир 
са уьлквени амач, гьатта Союздин 
виликан бязи республикайрани – 
Эстонияда, Литвада, Латвияда, 
Украинада, Грузияда. Россия 
кьуд патахъай гьалкъада тунва. 
США-диз Россиядиз авай адават 
сергьятсузди я. Эгер абур чпив 
жаваб ва жаза агакьдайдахъ инан-
миш туширтIа, са декьикьани геж 

тавуна чи уьлкведал ада ядерный 
яракьдин гьужумдай. КичIевили 
абур акъвазарнава. Амма Росси-
ядиз зиян гунивай, алакьайтIа 
ам терг авунин хиялривай абур 
садрани къекъечIдач.     

А д а  в и р и  д у ь н ь я 
муьтIуьгъарнава, са уьлкведивай-
ни, са лидердивайни адаз са ре-
кьяйни ваъ лугьуз жезвайди туш. 
Абур залпанд алатнавай балкIан, 
зунжурдай акъатнавай кицI хьиз 
ава. Къенин Европа ада михьиз 
лукIвиле тунва, са ихтиярни, 
муьтIуьгъ хьунилай гъейри, абу-
рухъ амач, чпиз зиян крарин акси-
нани ваъ лугьуз жезвач. Гьавиляй 
Вашингтондай бригадирри «Фас» 
лагьана буйругъ ганмазди, Евро-
падин хейлин уьлквейрин лидерар 
Россиядал тапаррин, бафтанрин, 
экономикадин, политикадин, 
идеологиядин, информациядин 
гьужумда гьатзава. Бязибур гьа 
США-дилайни къати санкцияр 
малумариз гьазур я. Кьилинди 
русофобия, таб авун, квачир 
тахсирар илитIун, гьа США-дихъ 
галаз кардал Россия чпин душман 
тирди тестикьарун хьанва.

Къе дуьньяда тунвай кьих 
виридаз аквазва. Саксонская 
Америка и кардин башчи я. Къе 
ам «Империя лжи» (С.Лавров), 
«Империя ада я» (Д.Трамп) – 
США-дин 45-Президент. Гьада 
чпин уьлкведиз ихьтин къимет 
ганва. «Чи уьлкве гужлуди ва ви-
ридалай къуватлуди я, анжах ам 
йигин еришралди жегьеннемдиз 
эвичIзава. Югъ-къандавай дерин-
диз. ИкI давамарайтIа, чи уьлкве 
вични амукьдач…».

Дуьньяда чIуру гьалар ава, 
цивилизация вич хатадик акат-
нава. Дуьньядин жандармдиз 
элкъвенвай США гужлу эконо-
микадин, гьакI дяведин такьа-
трин рекьяйни къуватлу уьлкве 
я. Дуьньядин вири уьлквейри 
кIанзни-дакIанзни гьабурун эко-
номикадиз кIвалахзава. Гьавиляй 
са жуьредин яракьрални, дяве-
дални ам къачуз, секинариз ва 
я муьтIуьгъариз жедач, я абур 
секиндиз ва динж ацукьни ийидач. 
Ада вичин политика давамарда, 
ам вири дуьнья чеб квачиз ради-
ациядин полигондиз элкъуьриз 
гьазур я. Вучиз лагьайтIа абуруз 
дуьньядал чпин агъавал даимлух 
яз тестикьариз кIанзава. Ибур те-
стикьзавай делилар къе дуьньяда 
гзаф хьанва.

(КьатI ама)

Къалабулух акатмир
Бажарагълубур тайинарна

Аллагь-тааладин къудратдин нур
ДИН

ЦIАЙ ХАТАЛУ Я

Дашдемир ШЕРИФАЛИЕВ
 

    27-апрелдиз  Ахцегьа, рай-
ондин библиотекадин залда, 
Дагъустандин халкьдин шаир 
ва общественный деятель Фазу 
Алиевадин 90 йисан юбилейдиз 
талукь яз адан яратмишунар ху-
ралай кIелдайбурун конкурсдин 
кьвед лагьай, яни райондин де-
режадин пай кьиле фена. Адан 
сифте, яни хкягъунин пай гьеле 
15-апрелдиз чкайрал школайрани 
библиотекайра хьанай. Шиират-
дин «Ислягьвилинни кIанивилин 
ван» тIвар алай и мярекат Ахцегь 
муниципалитетдин культурадин 
управлениди (МКУ «УКСМПиТ») 
тешкилна кьиле тухвана. 

 Мярекат, сифте гаф рахуналди 
ва шаирдин уьмуьрдинни яратми-
шунин рекьикай итижлу суьгьбет 
авуналди, библиотекайрин къу-
рулушдин рекьяй МКУ-дин на-
чальникдин    заместитель Аделя 
Агъаевади ачухна. Ахпа жюридин 
член, Ахцегьрин 1-нумрадин 
юкьван чирвилерин школадин 
муаллим, шаир Жамиля Саидова-
ди, гуя аялриз чешне къалурун яз, 

устадвилелди вичин «Дагъларин 
чил» шиир кIелна.

    Конкурсда  райондин вири 
школайрай 30 далай артух аялри 
иштиракна. Чпин муаллимарни 
галаз атанвай абуру Фазу Алиева-
дин урус чIалал кхьенвай ва авар 
чIалай таржума авунвай яратми-
шунар декламироватна. Абурун 
алакьунар конкурсдин жюриди 
(адан къурулушдик  МКУ-дин 
начальник Къизтер Гъаниева, 
адан заместитель ва райадмини-
страциядин патай векил Сулейман 
Сулейманов, и цIарарин автор, 
Ахцегьрин 1-нумрадин юкьван 
школадин муаллим.шаир Жамиля 
Саидова квай) тайинарна. Иш-
тиракчийрин алакьунриз абуру 

къешенгдиз, таъсирдай тегьерда 
кIелунин, артистизмдин номина-
цийрай къимет гана. 

   Конкурсдин нетижайрай 
жюриди шаирдин шиирар лап 
хъсандиз кIелай аялар тайи-
нарна. Абурун жергедай чавай 
Раида Велихановадин, Мария 
Таировадин, Наиля Зугьрабова-
дин, Самир Дадашеван,Фатима 
Дадашевадин,Телли Гьажиевадин, 

Лейла Сулеймановадин,Самира 
Абдулкеримовадин, Камила Ма-
гафуровадин, Мадина Керимо-
вадин, Селимат Рагьимовадин, 
Гуьзел Агьмедовадин тIварар кьаз 
жеда. Конкурсдин гъалибчиярни 
призёрар ва иштиракчияр  талукь 
тир дережадин лишанралдини 
грамотайралди къейдна. 

    - Дагъустан Республика 
бажарагълу шаирралдини писа-
телралди машгьур я. Абурукай 
сад и йикъара вич дидедиз хьай-
идалай инихъ 90 йисан юби-
лей къейдзавай Фазу Алиева я. 
Республикадин зарияр рикIел 
хкунин,  абурун яратмишунрихъ 
галаз танишарунин, аялар литера-
турадин рекьел желбунин мурад-

метлебдалди тухузвай и мярекат-
да райондин саки вири хуьрерин 
школайрай аялри иштиракуни чак 
шадвал кутазва. Аялрин литера-
турадин яратмишунин бажарагъ 
ачухзавай ихьтин мярекатар чна 
гележегда мукьвал-мукьвал теш-
килда,- къейдна эхирдай Ахцегь 
муниципалитетдин культурадин 
управленидин начальник Къизтер 
Гъаниевади.

Гьажи Гьемдуллагь БАБАЕВ

Малум тирвал, шукур 
хьайи Аллагь Таалади 
цава виридалайни ви-

лик вичин гуьзел нурарикай Му-
гьаммед Пайгъамбардин (с.а.в.) 
нур халкьна ам цава куькIуьрна 
туна. Адалай гуьгъуьниз чилер-
цавар, гъетер, планетаяр, рагъ¸ 
варз, дуьнья халкьна. Дуьньядал 
сифте инсан яз Адам Пайгъамбар 
(а.с.) атана. Ахпа Аллагь Таалади 
Пайгъамбардин (с.а.в.) тIварунихъ 
галай нур адан пелез гъана. «Вун 
Мугьаммедан буба я» - лагьана 
Аллагь Таалади. Адам Пайгъам-
бар (а.с.) гъавурда акьунач. «Ваз 
шукур хьуй, ЧIехи Аллагь, Вуна 
заз акI лугьунин себеб вуч ятIа 
зун гъавурда тур?!», - лагьана 
ада. «Вун садра кьил хкажна 
цавун аршдиз килиг!» - лагьана 

Аллагь Таалади. Адам Пайгъам-
барди (а.с.) кьил хкажайла адаз 
цавал кхьенвай чи играми Агь-
мед Пайгъамбардин (с.а.в.) тIвар 
аквада.

- Я Аллагь Таала, ви чIехивилиз 
шукур хьуй. Ам вуж я? - лагьана 
ада.

- Ам ви несилдикай тир пайгъ-
амбар я. Цаварал Агьмед, чилерал 
Мугьаммед! Эгер ам хьаначиртIа, 
я за вунни халкьдачир, я цаварал-
чилерал гьич са затIни яратмиш-
дачир.

ГьакI тирвиляй шукур хьайи-
да Адам Пайгъамбар (а.с.) вири 
инсаниятдин буба яз, пеле авай 
нурни эхиримжи Мугьаммед 
Пайгъамбардинди яз яратмишна. 
Гьавиляй адан чина эбеди нур 
хьана. Гуьгъуьнай Мугьаммед 
Пайгъамбардин тIварунихъ галай 
нур Гьавадин пелез атана. Адалай 

гуьгъуьниз ам Шит Пайгъамбар-
дин пелез атана. Адам Пайгъамбар 
(а.с.) чандик квайла ада вичин 
хциз эверна. «Ви пелен юкьва 
гьатнавай ишигъ гузвай нур эхи-
римжи, Мугьаммед Пайгъамбар-
динди (с.а.в.) тирди чир хьухь, 
чан хва! Ам паквилелди хуьх! 
Диндихъ кIевелай инанмиш ди-
шегьлийризни а кардин патахъай 
тапшуругъ це, жуван хцизни веси 
ая, къадир хьухь!» - лагьана вичин 
веси тунай ада. 

Адалай кьулухъ эсиррилай 
эсирралди, несилрилай несилрал-
ди Мугьаммед Пайгъамбардин 
(с.а.в.) нур нубат-нубатдалди 
дережа авай гьар са касдин пеляй 
пелез къвез ишигъ гуз хьана. Чи 
Пайгъамбардин вири несилар 
пелез атай гьа нурдилай чир жез 
хьана. Нубатдин нур адан чIехи 
бубадин пелез атана.

Агьмед АГЬМЕДОВ,
райондин 50-нумрадин
пожарный частунин 
начальник

Малум тирвал, пожар-
рин вахтунда инсанриз 
материалрин еке зарар 

жезва. Гьатта абурун уьмуьр ва 
сагъламвални хаталувилик акатун 
мумкин я. Эгер куь кIвале са гьи-
ник ятIани цIай акатайтIа, кьилин-
ди куьн къалабулухда гьат тавун 
я. ЦIухъ галаз менфятлудаказ 
женг чIугун патал ам куь арадал 
гъанватIа гьадаз фикир це. Мисал 
яз, эгер гъеридик цIай акатнаватIа, 
ам туьхуьрун патал гьич са-
драни яд ишлемишмир. ГьикI 
лагьайтIа, ифенвай гъери вичихъ 
яд галукьайла гьар патахъ чкIида. 
Ихьтин дуьшуьшда цIай винелай 
са затI вегьена кIевирна кIанда. 
Электротадаракрик цIай акатайла, 
виридалайни вилик абур сетдикай 
хкудун чарасуз я. Ахпа цIай туь-
хуьн патал яд иличайтIани жеда. 
И кар рикIелай ракъурна абурал 
садлагьана яд иличайтIа, куьруь 
замыкание жеда. 

Пожардин вахтунда жуван 
гьерекатралди ам мадни къати же-
дайвал тавун важиблу я. Къейдин, 

пожар арадал атанвай дараматдин 
пенжерар ачухуни цIуз алава 
къуват гун мумкин я. Къуншидин 
кIвал кузвай вахтундани патав 
гвай кIвалерин пенжерар ачухун 
герексуз кар я. Идаз акси яз, и 
вахтунда жуван кIвалин ракIарар 
ва пенжерар хъсандиз кIевирна 
абурун винелай кьеженвай пек 
авадарна кIанда. ИкI авуналди 
куьне куь кIвал аниз гзаф гум 
атуникай хуьда. КIвализ гум гура-
рин клеткадай къвезватIа, ана гар 
къекъуьн патал пенжерар ачухна 
кIанда. 

Винидихъ къалурнавай те-
клифрикай квевай екеди тушир 
пожар арадал атай вахтунда мен-
фят къачуз жеда. Эгер куь кIвале 
цIай гегьеншдиз чкIанватIа, анай 
тадиз экъечI. Ихьтин шартIара 
кIвале пулдихъ, документрихъ 
къекъвез, шейэр кIватIиз акъ-
вазун хъсан туш. ИкI авуналди 
куьне куь уьмуьр ва сагъламвал 
еке хаталувилик кутазва. Эгер 
квевай куь къуватралди кIвале 
цIай хкадариз жезвачтIа, арадал 
атанвай бедбахтвилин дуьшуьш-
дикай энгел тавуна телефондай 
«101» ва «112»-нумрайриз зенгна 
пожардин къуллугъдиз хабар це. 

Шамил ХАЛИЛОВ
АЛПАН  МАРШ

Лезги, рутул, цахур, уди,
Табасаран, агъул, арчи,
Къырыц, будух, хапут, кетши –
Чун я вири Алпан иви!

               ***
Мерд сихилар, кьил вине яхъ,
Лекь - алпанрин тӀвар вине яхъ,
Хайи пуна, чӀал вине яхъ
Кьегьалриз хас кар вине яхъ!

     Припев:
Алпа-нар, ле-кер,
Гарга-рар, ге-лер,
РикӀе цӀай а-вай
Сува-рин ле-кьер!
Ракъинин нурар
Кьилел-лаз хьуй куь!
Ардини гьавар

РикӀеваз хьуй куь!

                    ***
Къафкъаз, Алпан, аранни сув
Сур чIаварин чилер я чи.
Рамдай цавар, ахъайна лув,
Лекьерин тIвар вине я чи!

ЭкъечI кимел,  санал ахгат,
Са цIaрцIe гьат, са сиргъе гьат.
Садна ният, садна кьуват,
Хкаж цавуз  Алпан тIаратI!

      Припев:
Алпа-нар, ле-кер,
Гарга-рар, ге-лер,
РикӀе цӀай а-вай
Сува-рин ле-кьер!
Ракъинин нурар
Кьилел-лаз хьуй куь!
Ардини гьавар
РикӀеваз хьуй куь!

Эсерда автордин чIал ва къайда хвенва. Халкьди кьабулдай 
халисан марш арадал атун патал чи композиторривай и чIалариз 
кутугай гьава, яни музыка туькIуьриз хьанайтIа ажеб тир. 


